AWDURDOD PARC CENEDLAETHOL 
12fed o Ragfyr 2012
Yn Bresennol:  Cynghorydd J A Brinsden (Cadeirydd)

Mr A Archer, Cynghorydd P Harries, Cynghorwyr M James, B Kilmister, Mrs A Lee, PJ Morgan, R Owens a DWM Rees, Mr EA Sangster, Mrs M Thomas a’r Cynghorwyr AW Wilcox ac M Williams
[Cyrhaeddodd Ms C Gwyther adeg ystyried eitem 2 Cyhoeddiadau’r Cadeirydd; Cyrhaeddodd y Cynghorydd Mrs L Jenkins adeg ystyried eitem 13 Prosiect Seilwaith Symudol]
(Swyddfa APC, Parc Llanion, Doc Penfro: 10.00am – 12.20pm)

1.
Ymddiheuriadau 


Derbyniwyd ymddiheuriadau am fod yn absennol oddi wrth Mr D Ellis, Mrs G Hayward a’r Cynghorydd RM Lewis. 
2.
Cyhoeddiadau’r Cadeirydd 
Agorodd y Cadeirydd y cyfarfod drwy estyn croeso i Mr Lionel Spencer ac i Mr John Roberts fydd yn cyflwyno adroddiadau i’r cyfarfod yn ystod y bore. Hefyd dymunodd estyn croeso’n ôl i’r Cynghorydd P Morgan.  Aeth rhagddo i ddweud bod yr Awdurdod ers y cyfarfod diwethaf wedi trefnu’r Seminar i Aelodau Cymru fu’n llwyddiant ysgubol lle cafwyd y pleser o groesawu’r Gweinidog John Griffiths, yr Athro Peter Matthews, Mr John Davies a Ms Carole-Anne Davies fel siaradwyr.  Hefyd cynhaliwyd cyfarfod gyda’r Athro Matthews a amlinellodd ei weledigaeth ar gyfer Cyfoeth Naturiol Cymru.  Dywedodd y Cynghorydd Brinsden ei fod hefyd wedi siarad mewn cynhadledd genedlaethol gweithredwyr y Faner Las, wedi mynychu gwasanaeth yn Eglwys Gadeiriol Tyddewi i ddathlu carreg filltir yn hanes Ambiwlans Sant Ioan, ac wedi gosod torch ar ran yr Awdurdod wrth y gofeb ryfel yn Hwlffordd.  Ymhlith y digwyddiadau fyddai’n eu mynychu yn y dyfodol oedd cyfarfod gyda’r Gweinidog John Griffiths, a gwasanaeth a drefnwyd gan Gyfeillion Parc Cenedlaethol Penfro yn Eglwys Gadeiriol Tyddewi i ddathlu diwedd Blwyddyn Pen-blwydd y Parc yn 60 oed.
Dymunodd y Cynghorydd M Williams gofnodi ei ddiolch i’r rhai hynny fu’n trefnu’r Seminar i’r Aelodau, sef y Seminar orau yn ei farn ef o ran cynnwys a threfniadau, ers blynyddoedd.

NODWYD.
3. 
Cofnodion 

Cyflwynwyd cofnodion y cyfarfod a gynhaliwyd ar y 26ain o Fedi 2012 ac ar yr 21ain o Dachwedd 2012 i’w cadarnhau a’u llofnodi.

PENDERFYNWYD cadarnhau a llofnodi cofnodion y cyfarfodydd a gynhaliwyd ar y 26ain o Fedi 2012 ac ar yr 21ain o Dachwedd 2012.

3.
Materion yn codi
(a)
Darlith Hyfforddiant (Cofnod 16)
Dywedodd y Swyddog Monitro bod yr hyfforddiant hwn wedi’i gynnal yn dilyn y Pwyllgor Rheoli Datblygu ar y 24ain o Hydref 2012.
NODWYD.
(b)
Darn Tir yr Awdurdod yn Sageston (Cofnod 17)
Er gwaethaf cysylltu sawl tro â swyddogion Cyngor Sir Penfro, nid oedd unrhyw gam ymlaen wedi digwydd o ran Cytundeb Adran 106.  Mae’n edrych yn debyg y bydd yn fis Ionawr bellach cyn y daw hyn i rym.

NODWYD.
(c)
Meysydd Parcio (Cofnod 18) 
Dywedodd y Prif Weithredwr bod y Cyfarwyddwr Cyflawni a Darganfod ynghyd â’r Rheolwr Busnes a Pherfformiad wedi cyfarfod â swyddogion Cyngor Sir Penfro i drafod y materion hyn pan gytunwyd ar gamau ymlaen.  Cesglir gwybodaeth yn awr a drosglwyddir i Gyngor Sir Penfro yn y flwyddyn newydd, a’r gobaith oedd cychwyn ar weithdrefn ffurfiol ddiwedd Ionawr 2013.  Hefyd dywedodd bod Cyngor Cymuned Solfach wedi cyflwyno cynnig ynglŷn â rheoli Maes Parcio Solfach.  Bydd adroddiad ar hyn yn cael ei gyflwyno gerbron y cyfarfod nesaf o’r Awdurdod.
NODWYD.

4.
Pwyllgor Rheoli Datblygu – Adroddiad y Cyfarfod 

PENDERFYNWYD derbyn yr adroddiadau ar y cyfarfodydd o’r Pwyllgor Rheoli Datblygu a gynhaliwyd ar yr 22ain o Awst 2012, y 3ydd o Fedi 2012, y 26ain o Fedi 2012 ac ar y 24ain o Hydref 2012.

5.
Pwyllgor Craffu – Adroddiad y Cyfarfod 
PENDERFYNWYD mabwysiadu’r adroddiadau ar y cyfarfodydd o’r Pwyllgor Craffu a gynhaliwyd ar yr 22ain o Awst ac ar y 12fed o Fedi 2012.

6.
Pwyllgor Cronfa Datblygu Cynaliadwy – Adroddiad y Cyfarfod 
PENDERFYNWYD mabwysiadu’r adroddiadau ar y cyfarfod o’r Pwyllgor Cronfa Datblygu Cynaliadwy a gynhaliwyd ar y 3ydd o Hydref 2012.

7.
Pwyllgor Adolygu Cadwraeth a Chynllunio – Adroddiad y Cyfarfod 

PENDERFYNWYD mabwysiadu’r adroddiadau ar y cyfarfod o’r Pwyllgor Adolygu Cadwraeth a Chynllunio a gynhaliwyd ar yr 17eg o Hydref 2012.

8.
Gweithgor Strategaeth Datblygiad Aelodau – Adroddiad y Cyfarfod 
PENDERFYNWYD mabwysiadu’r adroddiadau ar y cyfarfod o’r Gweithgor Strategaeth Datblygiad Aelodau a gynhaliwyd ar y 24ain o Hydref 2012.
9.
Panel Adolygu Perfformiad y Prif Weithredwr – Adroddiad y Cyfarfod 
PENDERFYNWYD mabwysiadu’r adroddiadau ar y cyfarfod o’r Panel Adolygu Perfformiad y Prif Weithredwr a gynhaliwyd ar y 7fed o Dachwedd 2012.

10.
Pwyllgor Adolygu Archwilio a Gwasanaethau Corfforaethol - Adroddiad y Cyfarfod 

PENDERFYNWYD mabwysiadu’r adroddiadau ar y cyfarfod o’r Pwyllgor Adolygu Archwilio a Gwasanaethau Corfforaethol a gynhaliwyd ar y 7fed o Dachwedd 2012.
11.
Pwyllgor Safonau – Adroddiad y Cyfarfod 
PENDERFYNWYD mabwysiadu’r adroddiadau ar y cyfarfod o’r Pwyllgor Safonau a gynhaliwyd ar y 14eg o Dachwedd 2012.

12.
Asesiad Gwella a Llythyr Archwilio Blynyddol 
Estynnodd y Cadeirydd groeso i Mr John Roberts o Swyddfa Archwilio Cymru i’r cyfarfod i gyflwyno adroddiad yr Archwilydd Cyffredinol oedd wedi asesu gwaith yr Awdurdod o ran cyflawni ei ddyletswyddau o dan y Mesur Llywodraeth Leol (Cymru) 2009, ac asesu a oedd yr Awdurdod wedi diwallu gofynion y Mesur hwnnw.  Roedd y llythyr wedi dod i’r casgliad bod yr Awdurdod wedi cyflawni’i ddyletswyddau o ran cyflwyno adroddiadau ar waith gwella o dan y Mesur ac wedi gweithredu yn unol â chanllawiau Llywodraeth Cymru.  Roedd wedi cyhoeddi Cynllun Gwella defnyddiol a darllenadwy oedd yn ymgorffori cymariaethau lu.  Serch hynny roedd hefyd wedi dod i’r casgliad bod gwybodaeth oedd wedi’i hepgor a gwybodaeth anghywir mewn peth o’r data a gyflwynwyd yn gwanhau’r Cynllun Gwella ac yn ei gwneud yn fwy anodd i’r Awdurdod bennu targedau addas ar gyfer y dyfodol, gan roi enghreifftiau penodol.  Ni wnaed unrhyw argymhellion statudol ar gyfer y flwyddyn sydd i ddod.  Fodd bynnag roedd y llythyr yn cynnwys cynnig ar gyfer gwella oedd yn ceisio sicrhau bod gwybodaeth ar fesurau llwyddiant yn gywir ac yn cael eu cyflwyno gerbron yr Aelodau yn gyson.
Dywedodd y Prif Weithredwr bod perthynas waith gadarnhaol rhwng yr Awdurdod a Swyddfa Archwilio Cymru, a rhoddodd sicrwydd i’r Aelodau y byddai swyddogion yn gweithredu ac yn ymateb yn gadarnhaol i’r pwyntiau yn y llythyr.  Diolchodd y Cadeirydd wedyn i Mr Roberts am ei gyflwyniad.
PENDERFYNWYD derbyn yr adroddiad.
13.
Prosiect Seilwaith Symudol
Estynnodd y Cadeirydd groeso i Mr Lionel Spencer o’r Adran Diwylliant, Cyfryngau a Chwaraeon i’r cyfarfod i roi cyflwyniad ar y prosiect seilwaith symudol a goblygiadau posibl y prosiect i’r Parc Cenedlaethol.  Diolchodd Mr Spencer am y cyfle i annerch y cyfarfod, ac eglurodd bod rhyw 2% o boblogaeth gwledydd Prydain heb gysylltiad ffôn symudol, hynny yw, dim signal ar unrhyw rwydwaith o fewn 200m o’u heiddo.  Gelwir hyn yn ‘fan gwan’ a bod chwe chlwstwr o ‘fannau gwan’ yn ardal y Parc Cenedlaethol yn ôl y wybodaeth a ddarperir gan weithredwyr y rhwydwaith.  Diben y Prosiect Seilwaith Symudol felly oedd gwella cysylltedd ar draws gwledydd Prydain drwy godi mastiau, os ceir caniatâd cynllunio, yn yr ardaloedd hynny lle nad oedd yn talu’r ffordd yn fasnachol neu lle na lwyddwyd i adeiladu seilwaith am resymau cynllunio.
Roedd yr Adran ar y pryd yn y broses caffael ar gyfer y prosiect, a’r gobaith oedd cael cyflenwr erbyn diwedd Mawrth 2013.  Byddent wedyn yn paratoi cynllun radio ar gyfer y Deyrnas Unedig gyfan.  Rhaid fyddai cael cymeradwyaeth Cymorth Gwladwriaethol o Frwsel, a byddai hefyd angen cael cytundeb gyda gweithredwyr ffonau symudol y byddai pob seilwaith yn cael ei osod ar yr un mast ac y byddai’r un hawl mynediad gan unrhyw weithredwr newydd.  Gobeithir y byddai’r mastiau yn barod i dderbyn 4G fyddai hefyd o bosibl yn gymorth i’r tai hynny oedd yn methu â chael mynediad i’r band eang o’u llinellau ffôn sefydlog.  
Rhaid fyddai cychwyn ar yr adeiladu erbyn 2015, ac roedd gwaith eisoes wedi cychwyn ym Mharc Cenedlaethol Bannau Brycheiniog ar Gam 1 o’r prosiect.  Yno byddai rhai o’r mastiau yn fawr iawn i ganiatáu cyswllt â’r seilwaith presennol.  Fel rhan o’r gwaith paratoi, clustnodir tir berchnogion ar hyd a lled y wlad fyddai o bosibl â diddordeb mewn cael mast ar eu tir, er ymdrechir i gadw’r costau gweithredu yn isel i wneud safleoedd yn fwy deniadol i weithredwyr.  Er bod y ‘mannau gwan’ yn cael eu nodi ar fap i’r Aelodau, nid oedd yn bosibl rhannu’r data nac union leoliad y mannau hyn gyda’r Awdurdod ar hyn o bryd.  Nifer yr adeiladau yr effeithir arnynt gan y ‘mannau gwan’ sy’n penderfynu ar y flaenoriaeth, a chydnabyddir bod hyn yn wendid mewn Parciau Cenedlaethol oherwydd y nifer uchel o ymwelwyr.  
Gofynnodd yr Aelodau am eglurhad ynglŷn ag uchder y mastiau fydd yn debygol o fod eu hangen yn Sir Benfro, a dywedwyd mai amhosibl yw gwybod hyn hyd nes y gwneir y cynllun radio.  Er y cydnabyddir bod pawb angen cysylltiad â’r rhwydwaith, roedd rhai Aelodau yn mynegi pryder ynglŷn ag effaith y mastiau ar brydferthwch naturiol y Parc Cenedlaethol.  Eglurodd Mr Spencer y cynhelir trafodaethau cyn cyflwyno cais.  Fodd bynnag, petai gwrthwynebiad chwyrn mewn unrhyw fan, gellid chwilio am safle arall - ni fyddai mastiau’n cael eu gorfodi ar unrhyw gymuned.  Roedd o’r farn felly bod ymgysylltu â chymunedau yn gynnar yn y broses yn holl bwysig, ac y byddai unrhyw ymdrechion gan yr Awdurdod i hwyluso hyn yn gymorth mawr.
Diolchodd y Cadeirydd i Mr Spencer am fynychu’r cyfarfod.

NODWYD.
14.
Canllawiau Cynllunio Atodol: Hamdden - Adroddiad ar yr Ymgynghoriad 
Atgoffwyd yr Aelodau bod y Canllawiau Cynllunio Atodol ar Hamdden wedi’u cymeradwyo ar gyfer ymgynghoriad cyhoeddus gan yr Awdurdod Parc Cenedlaethol yn ei gyfarfod ar y 13eg o Fehefin 2012.  Ymgynghorwyd yn eang, ac roedd manylion am y rhai yr ymgynghorwyd â hwy wedi’u nodi yn yr adroddiad.  Roedd 2 sefydliad wedi ymateb i’r ymgynghoriad a 4 unigolyn wedi cyflwyno sylwadau o gefnogaeth, ac roedd y sylwadau hyn wedi’u cynnwys mewn atodiad i’r adroddiad.  Yn sgîl hyn ni argymhellwyd newidiadau i’r ddogfen.  Argymhellwyd felly bod y Canllawiau yn cael eu mabwysiadu.
PENDERFYNWYD:

a) Cytuno ar Ymateb y Swyddogion a nodwyd yn Atodiad 1 i’r adroddiad fel ymateb yr Awdurdod Parc Cenedlaethol i'r ymgynghoriad.
b) Mabwysiadu’r Canllawiau Cynllunio Atodol ar Hamdden i Gynllun Datblygu Lleol Parc Cenedlaethol Arfordir Penfro at ddibenion rheoli datblygu.
15.
Ymgynghori ar y Polisi Dyrannu CartrefiDewisedig@SirBenfro (Drafft)
Roedd y Polisi Dyrannu CartrefiDewisedig@SirBenfro yn disgrifio’r modd y byddai dyrannu tai cymdeithasol sy’n bod eisoes, a’r tai sydd newydd eu hadeiladu a’u cyflwyno i Landlordiaid Cymdeithasol Cofrestredig i’w rheoli, yn digwydd yn Sir Benfro.  Nodwyd bod yr Awdurdod yn ceisio sicrhau cytundebau gosod gwirfoddol gyda Landlordiaid Cymdeithasol Cofrestredig ar dai a adeiledir o fewn y Parc Cenedlaethol, ond yn absenoldeb y cyfryw gytundeb, defnyddir y Polisi Dyrannu CartrefiDewisedig@SirBenfro.  Roedd y polisi hwn wedi’i ddiwygio yn ddiweddar ac ar hyn o bryd roedd yn destun ymgynghoriad.  Dyddiad cau cyflwyno sylwadau oedd y 4ydd o Ragfyr, ac roedd ymateb drafft yr Awdurdod, oedd wedi’i nodi yn yr adroddiad, wedi'i anfon ymlaen at Gyngor Sir Penfro ar y ddealltwriaeth bod angen i’r Awdurdod gytuno’n ffurfiol â’r ymateb ac y gallai fod newidiadau i’r ymateb.
Roedd y swyddogion wedi cynnig un newid i’r Polisi, bod y cyfeiriad ym mharagraff 13.5 yn cael ei wneud i ‘ardal y Cyngor Cymuned a’r Cyngor Cymuned cyfagos’ yn hytrach na’r ‘Ward Etholiadol’.

PENDERFYNWYD cymeradwyo’r ymateb i’r ymgynghoriad ar y ‘Polisi Dyrannu CartrefiDewisedig@SirBenfro’ fel y’i nodir yn yr adroddiad.
16.
Canllawiau Cynllunio Atodol Drafft ar Ddatblygiad Effaith Isel yn Gwneud Cyfraniad Cadarnhaol (Datblygiadau Un Blaned)
Gan fod Llywodraeth Cymru wedi cyflwyno Canllawiau newydd, roedd Canllawiau Cynllun Atodol yr Awdurdod ar Ddatblygiadau Effaith Isel yn Gwneud Cyfraniad Cadarnhaol, neu Ddatblygiadau Un Blaned fel y gelwir hwy bellach, wedi’u diwygio.  Gofynnwyd felly am gymeradwyaeth yr Aelodau i gynnal ymgynghoriad cyhoeddus ar y Canllawiau Cynllunio Atodol drafft oedd wedi’u paratoi i ategu’r polisïau a’r cynigion yn y Cynllun Datblygu Lleol.
Holodd yr Aelodau a oedd unrhyw newidiadau arwyddocaol o’r Canllawiau cyfredol, a dywedwyd mai mân newidiadau sydd i’r ddogfen a bod y newidiadau hynny yn amlygu canllawiau cenedlaethol.  O ran Gofyniad D (tudalen 8 o’r Canllawiau), gofynnodd un Aelod a ellid cryfhau’r gofyniad hwn drwy amlygu Dibenion y Parc Cenedlaethol, a chytunodd y Pennaeth Cyfarwyddo y gellid cynnwys cyfeiriad at hyn cyn dosbarthu’r ddogfen ar gyfer ymgynghori.
PENDERFYNWYD cymeradwyo’r Canllawiau Cynllunio Atodol Drafft ar Ddatblygiad Effaith Isel yn Gwneud Cyfraniad Cadarnhaol (Datblygiadau Un Blaned) ar gyfer ymgynghoriad cyhoeddus, cyn belled ag y cynhwysir cyfeiriad at Ddibenion y Parc Cenedlaethol o dan Gofyniad D.
17.
Polisi Coetir
Er gwybodaeth yn unig oedd yr adroddiad oedd gerbron yr Aelodau oedd yn grynodeb o’r rheswm pam a sut y mae’r Awdurdod yn rhan o’r gwaith o reoli coetir.  Byddai’r adroddiad yn rhoi’r cyd-destun i’r Aelodau cyn i adroddiad mwy penodol ar Ganolfan Coetir Cilrhedyn gael ei gyflwyno gerbron cyfarfod o’r Awdurdod yn y dyfodol.
NODWYD.
18.
Cofrestr Risg
Atgoffwyd yr Aelodau eu bod yn y cyfarfod blaenorol o’r Awdurdod wedi cymeradwyo  argymhelliad bod yr Aelodau yn cael mwy o ran yn y gwaith o fonitro risgiau mwy arwyddocaol yr Awdurdod.  Roedd y gofrestr risg ar y pryd yn rhestru 51 o risgiau, a chynigiwyd yn awr y dylai’r Aelodau fonitro pob un o’r risgiau hyn, ac ynghlwm wrth yr adroddiad oedd awgrym o ddyrannu’r risgiau.  
Rhagwelwyd y byddai’r Aelodau yn cymryd rhan mewn monitro, nid mewn rheoli’r risgiau yn uniongyrchol, a chyflwynir canllawiau pellach mewn adroddiad i gyfarfod yn y dyfodol.
PENDERFYNWYD cymeradwyo rhan yr Aelodau mewn rheoli risg, a chytuno ar ddyrannu’r risgiau sydd i’w monitro fel y’u nodir yn yr atodiad i’r adroddiad.
19.
Strategaeth Gorfforaethol Ddrafft
Atgoffwyd yr Aelodau bod copi drafft o Strategaeth Gorfforaethol 2013/14 wedi’i lunio yn dilyn cyfres o weithdai gan uwch swyddogion ac Aelodau i amlygu perfformiad yr Awdurdod yn ystod y flwyddyn a’r newidiadau y dymunwyd eu cyflawni yn ystod 2013/14.  Roedd nifer y Canlyniadau Gwella wedi’u cwtogi o 8 i 4 mewn ymgais i wneud y ddogfen yn fwy strategol ei natur.  Bydd mwy o fanylion wedyn yn cael eu cyflwyno mewn cynlluniau tîm a chynlluniau adran.  Gwahoddwyd yr Aelodau i wneud sylwadau ar y drafft, a gyflwynir unwaith yn rhagor gerbron cyfarfod yr Awdurdod fis Chwefror i’w gymeradwyo.
Roedd un Aelod yn cefnogi’r Strategaeth, ond yn awgrymu y gellid rhoi mwy o sylw i gefnogi a datblygu cysylltiadau â busnesau o dan Ganlyniad 3 yn y ddogfen.  Atebodd y Rheolwr Busnes a Pherfformiad bod hyn yn faes anodd ei fesur a bod y Strategaeth felly yn canolbwyntio ar weithio gyda busnesau twristiaeth gynaliadwy.  Gofynnodd Aelod arall am siart oedd yn dangos y cydberthynas rhwng y llu o ddogfennau a chynlluniau’r Awdurdod.  Dywedodd y Rheolwr y gallai roi siart lif i’r Aelod fyddai o bosibl yn gymorth i egluro’r sefyllfa.
NODWYD.
20.
Gweinyddu Grantiau Ardal Gadwraeth
Atgoffwyd yr Aelodau bod y Cynllun Grantiau Ardal Gadwraeth wedi bod mewn grym ers 1988 gyda’r nod o warchod adeiladwaith allanol adeiladau hanesyddol yn y 14 o Ardaloedd Cadwraeth y Parc Cenedlaethol.  Hyd yn hyn roedd 402 (21%) o adeiladau hanesyddol yn yr Ardaloedd Cadwraeth wedi derbyn grantiau oedd yn dod i gyfanswm o £9.7 miliwn.  Y gyllideb flynyddol oedd £100,000 (cyfraniadau o £50,000 yr un gan CADW a gan yr Awdurdod) gyda’r galw yn llawer uwch na’r arian oedd ar gael bob blwyddyn.
Roedd yr adroddiad yn nodi’r meini prawf cyfredol, y broses dewis a’r modd o ddyrannu’r arian oedd ar gael.  Cyflwynwyd gwybodaeth i’r Aelodau drwy gyfrwng adroddiad gwybodaeth i’r cyn Banel Grantiau Ardal Gadwraeth ac erbyn hyn i’r Pwyllgor Adolygu Cadwraeth a Chynllunio, sy’n golygu nad oedd gan yr Aelodau unrhyw ran mewn ystyried y meini prawf priodol na chael dylanwad ar y penderfyniadau a wnaed.  Ystyriwyd bod hyn yn anfoddhaol ac felly roedd y modd y rhedir y Cynllun yn y dyfodol yn cael ei adolygu.
Roedd yr adroddiad yn argymell gweithdrefn ddirprwyo ar sail meini prawf, tebyg i’r hyn a ddefnyddir gyda cheisiadau cynllunio.  Hefyd cynigiwyd adolygu’r gyfradd ymyriad ac i ffrwyno’r cymorth grant ar uchafswm o £20,000.  Roedd CADW wedi cefnogi’r cynigion hyn mewn egwyddor, ac roedd eu cyfraniad hwy yn elfen bwysig o’r cynllun.  Roedd yr adroddiad felly yn argymell y bydd grant yr Awdurdod ond ar gael os oedd CADW neu gorff cyffelyb yn talu swm cyfatebol.
Holodd yr Aelodau a fyddai CADW yn debygol o ariannu grantiau y flwyddyn nesaf, ac os na fyddent, beth fyddai’n digwydd i’r £50k yn y gyllideb.  Dywedodd y swyddogion nad oedd CADW mewn sefyllfa ar hyn o bryd i ddweud beth fyddai’n digwydd y flwyddyn nesaf, ac os na fyddai arian ar gael gan CADW byddai penderfynu sut i wario’r £50k yn dod yn ôl i’r Pwyllgor.
PENDERFYNWYD:

(a) Yn unol â chael cytundeb CADW, bod Grantiau Ardal Gadwraeth y Parc yn cael eu gweinyddu yn y modd canlynol:

1. Grant dewisol yw’r grant hwn. 
2. Bydd grant yr Awdurdod ond ar gael os yw CADW (neu gorff cyffelyb) yn talu arian cyfatebol.

3. Dim ond adeiladau Rhestredig ac anrestredig a adeiladwyd cyn 1939 sy’n gymwys.
4. Bydd y grant ond ar gael i adeiladau o fewn yr ardaloedd cadwraeth. 
5. Cyfyngir y grant i berchnogion tai rhydd-ddaliad neu sydd â budd lesddaliad o fwy na 7 mlynedd yn yr eiddo.
6. Mae pob math o eiddo yn gymwys.

7. Nid yw’r grantiau yn ddibynnol ar brawf modd.
8. Mae’r grantiau’n cael eu ffrwyno i ddim mwy na 25% o’r gwaith cadwraeth cymwys neu i uchafswm o £20,000 ac eithrio TAW.
9. Ni roddir mwy na 3 grant i’r un eiddo mewn unrhyw gyfnod o 10 mlynedd. 
10. Mae’r grantiau’n ddarostyngedig i ddarpariaeth adfachu tair blynedd, sydd wedi’i gofrestru gyda’r Gofrestrfa Tir. 

(b) Y rhoddir blaenoriaeth i:

1. Adeiladau rhestredig ar y gofrestr ‘risg’ 
2. Adeiladau o bwysigrwydd hanesyddol /pensaernïol /cymdeithasol (fel y clustnodir yn y Ddogfen Cynigion Cadwraeth)

3. Adeiladau mewn cyflwr gwael (fel y clustnodir yn y Ddogfen Cynigion Cadwraeth)

4. Adeiladau sydd angen gwelliannau esthetaidd /nodweddion newydd yn lle’r rhai a gollwyd.
(c) Bod y Prif Weithredwr, y Cyfarwyddwr Cyfarwyddo a Chynllunio a’r Pennaeth Cynllunio yn cael awdurdod dirprwyedig i brosesu a phenderfynu ar bob cais am grant sy’n llai na £10,000.  (Yr Awdurdod Parc Cenedlaethol sydd i benderfynu ar bob cais sy’n uwch na’r swm hwn).

(d) Bod y Pwyllgor Adolygu Cadwraeth a Chynllunio yn derbyn adroddiad blynyddol ar lwyddiannau’r flwyddyn flaenorol a’r eiddo fydd yn derbyn grant yn y flwyddyn newydd.
(e) Bod y cynllun yn cael ei hysbysebu ar wefan y Parc a thrwy’r cynghorau cymuned a drwy CADW.

21.
Ymgynghoriad Llywodraeth Cymru – Newidiadau Arfaethedig i’r Hawliau Datblygu Annomestig a Ganiateir 
Dywedodd y Pennaeth Rheoli Datblygu bod y Gorchymyn Cynllunio Gwlad a Thref (Datblygu Cyffredinol a Ganiateir) 1995 yn rhestru’r datblygiadau a newid defnydd oedd yn ddatblygiad a ganiateir, ac fel y cyfryw nad oedd angen cais cynllunio ffurfiol arnynt.  Roedd Llywodraeth Cymru yn ymgynghori ynglŷn â’r bwriad i newid Rhannau 3, 8 a 32 o’r Gorchymyn (sy’n ymwneud â Newid Defnydd, datblygiadau Diwydiannol a Warws ac Ysgolion, Colegau, Prifysgolion ac Ysbytai) a hefyd newidiadau arfaethedig i’r Hawliau Datblygu newydd a Ganiateir ar gyfer adeiladau swyddfeydd, siopau a sefydliadau gwasanaethau ariannol.  Nod y newidiadau hyn oedd gwella’r modd y rhedir y system gynllunio drwy leihau’r ceisiadau cynllunio bach, annadleuol,  gan ganiatáu i awdurdodau cynllunio lleol ganolbwyntio ar geisiadau mwy cymhleth a helpu i roi hwb i adfywiad economaidd ymhlith busnesau bach a chanolig drwy leihau rheoleiddio diangen.  
Roedd y dulliau newydd yn edrych ar effeithiau yn hytrach na meini prawf traddodiadol o lwyth gwaith a maint y ceisiadau a nifer o adeiladau eithriedig yn y Parciau Cenedlaethol.  Roedd yr adroddiad yn nodi’r prif newidiadau fydd yn effeithio ar y Parciau Cenedlaethol, ac roedd ymateb yr Awdurdod wedi’i nodi yn Atodiad A.
PENDERFYNWYD cadarnhau’r argymhelliad a nodwyd yn Atodiad A i’r adroddiad.
22.
Cadw’r Achrediad Buddsoddwyr mewn Pobl 
Roedd yr adroddiad yn hysbysu’r Aelodau bod yr Awdurdod wedi llwyddo i gadw ei achrediad Buddsoddwyr mewn Pobl yn yr arolwg yn ddiweddar, ac roedd yr adroddiad asesu ynghlwm wrth yr adroddiad.
Pleser gan yr Aelodau oedd nodi bod yr Awdurdod wedi llwyddo i gadw ei achrediad.

NODWYD.
23.
Cynllun Iaith Gymraeg: Adroddiad Monitro Blynyddol 
Atgoffwyd yr Aelodau bod yr Awdurdod â Chynllun Iaith Gymraeg oedd yn nodi’r modd y mae’r Awdurdod yn gweithredu’r egwyddor o drin y Saesneg a’r Gymraeg yn gyfartal wrth gyflawni busnes cyhoeddus yng Nghymru.  Roedd gofyn i’r Awdurdod baratoi Adroddiad Monitro blynyddol, a ddosbarthwyd i’r Aelodau cyn y cyfarfod, ar ei berfformiad o’i gymharu â’r cynllun iaith, a chyflwyno’r adroddiad hwn i Swyddfa Comisiynydd yr Iaith Gymraeg.
PENDERFYNWYD cadarnhau’r adroddiad fel cyflwyniad yr Awdurdod i’r Comisiynydd Iaith Gymraeg.
24.
Eithrio’r Cyhoedd 
PENDERFYNWYD eithrio’r cyhoedd o’r cyfarfod yn ystod ystyried yr eitemau canlynol oherwydd y tebygolrwydd y dadlennir gwybodaeth eithriedig fel y’i diffinnir ym Mharagraff 14 o Ran 4 o Atodlen 12A i Ddeddf Llywodraeth Leol 1972
25.
Newid y Trefniadau Bancio 
Dywedodd y Rheolwr Cyllid bod ymarferiad tendro yn ddiweddar oedd yn adolygu trefniadau bancio yr Awdurdod wedi derbyn ymatebion oddi wrth nifer o sefydliadau ariannol.  O ystyried y statws credyd, cost y gwasanaeth a chyfleustra lleoliad y Banciau ar y stryd fawr, cynigiwyd newid banc yr Awdurdod o’r HSBC i Lloyds TSB.  Roedd ystyriaeth fanwl wedi’i rhoi i’r argymhelliad hwn, ac un o’r prif ystyriaethau oedd bod yr HSBC wedi cau’r gangen yn Noc Penfro a bod y gangen yn Nhyddewi ar fin cau sy’n golygu y byddai cost amser y staff i gyflawni’r dyletswyddau bancio yn cynyddu yn sgîl gorfod teithio i ganghennau eraill.
PENDERFYNWYD:
a) bod y contract i ddarparu gwasanaethau bancio yn cael ei roi i Lloyds TSB
b) penderfynwyd ymhellach bod y Banc yn cael ei awdurdodi i dderbyn y rhestr o lofnodwyr, a awdurdodwyd yn briodol yn unol â mandadau’r Awdurdod, yn awr ac yn y dyfodol, gan gadarnhau felly bod y llofnodwyr hynny i gyfrifon yr Awdurdod yn cael eu hawdurdodi i weithredu fel llofnodwyr yr Awdurdod.
 
Yr unigolion isod sydd wedi’u hawdurdodi i lofnodi ar ran yr Awdurdod yn awr a hwy fydd llofnodwyr y cyfrif(on) dan sylw. Yr unigolion hyn, sy’n gyflogedig gan yr Awdurdod, yw:- Tegryn Jones, Jane Gibson, James Parkin, Alan Hare a Richard Griffiths.
26.
Y Posibilrwydd o Brynu Canolfan Waith Newydd 
Eglurodd y Pennaeth Cyflawni bod wardeniaid yr Awdurdod yn cael eu trefnu yn dri tîm ardal sy’n cwmpasu gogledd, gorllewin a de’r Parc Cenedlaethol gyda chanolfannau gwaith ar hyn o bryd yng Nghilrhedyn, Hwlffordd a Sageston/Caeriw.  Gan mai bwriad yr Awdurdod yw gwerthu safle  Sageston, roedd angen chwilio am ganolfan arall i dîm y de.  Ystyriwyd sawl lleoliad, gan gynnwys trefniadau partneriaeth gyda sefydliadau eraill, ac roedd safle posibl wedi’i glustnodi’n awr oedd yn diwallu anghenion tîm y de.  Gofynnwyd am gytundeb yr Aelodau felly i awdurdodi swyddogion i fwrw ymlaen â’r trafodaethau i brynu’r safle hwn.
Gofynnodd yr Aelodau a oedd cyllideb wedi’i neilltuo ar gyfer hyn, a chadarnhawyd bod cyllid ar gael.

PENDERFYNWYD bod swyddogion yn cael eu hawdurdodi i drafod prynu canolfan waith i wardeniaid tîm y de yn y Parc Cenedlaethol cyn belled ag y cytunir ar bris prynu, caniatâd cynllunio a mynediad boddhaol.
27.
Cyfarchion y Tymor 
Daeth y Cadeirydd â’r cyfarfod i ben drwy ddymuno Nadolig Llawen Iawn a Blwyddyn Newydd Dda i bawb.

____________________________________________________________________

